
ᐅᓐᓄᒃᓴᒃᑯᑦ ᐊᒻᒪ ᑐᙵᓱᒋᑦᑎ 

 

ᐊᓕᐊᓇᐃᒍᓱᒃᐳᖓ ᐅᓪᓗᒥ ᑕᕝᕙᓃᖃᑎᒋᔪᓐᓇᕋᔅᓯ ᓴᖅᑭᑎᑦᑎᔭᖅᑐᖅᖢᖓ ᑲᒥᓯᓇᐅᑉ ᐱᒋᐊᓕᓵᖅᑎᓪᓗᒋᑦ 

ᐅᖃᐅᓯᒃᓴᖏᓐᓂ 2010-ᒥ ᓄᓇᕗᒻᒥ ᒪᒃᑯᒃᑐᑦ ᒪᓕᒐᓕᐅᖅᑎᙳᐊᖑᑎᓪᓗᒋᑦ. 

 

ᑖᓐᓇ ᐱᖓᔪᒋᓕᖅᑕᖓ ᒪᒃᑯᒃᑐᑦ ᒪᓕᒐᓕᐅᖅᑎᙳᐊᖑᓪᓗᑎᒃ ᑕᐃᒪᙵᑦ ᓄᓇᕘᑖᓚᐅᖅᑎᓪᓗᒋᑦ 1999-ᒥ. 

ᓄᓇᕗᒻᒥ ᒪᓕᒐᓕᐅᕐᕕᒃ ᐱᒃᑯᒍᓱᒃᐳᑦ ᐊᐅᓚᑦᑎᒃᑲᓐᓂᕈᓐᓇᕐᒪᑕ ᑖᔅᓱᒥᖓ ᐱᓕᕆᐊᖑᔪᒥᒃ 

ᖁᕕᐊᓱᖃᑎᒋᔪᒪᕙᔅᓯᓗ ᐱᓇᔪᒍᓐᓇᕋᔅᓯ ᑕᒪᑐᒪᓂ ᐱᓇᓱᐊᕈᓯᕐᒥ. ᖃᑕᙳᑎᓯ, ᐃᓕᓐᓂᐊᕐᕕᓯ ᐊᒻᒪ 

ᓄᓇᖅᑲᑎᓯ ᐊᒃᓱᐊᓗᒃ ᐱᒃᑯᒍᓱᒃᑐᑦ ᐃᓕᔅᓯᓐᓂ. 

 

ᒪᓕᒐᓕᐅᖅᑎᐅᖃᑕᐅᓪᓗᑎᑦ ᒪᒃᑯᒃᑐᑦ ᒪᓕᒐᓕᐅᕐᕕᐊᓂ, ᑭᒡᒐᖅᑐᖅᑎᒋᔭᐅᕗᑎᑦ 19-ᓂᒃ 

ᓂᕈᐊᖅᑕᐅᕝᕕᒋᓯᒪᔭᕐᓂᒃ ᓄᓇᕗᒻᒥ. ᒪᓕᒐᓕᐅᖅᑎᑦᑎᑐᑦ, ᐊᑲᐅᓂᖅᐹᒃᑯᑦ 

ᐅᖃᐅᓯᖃᖃᑦᑕᕆᐊᖃᕐᓂᐊᖅᐳᑎᑦ ᓄᓇᔅᓯ ᐱᔭᕆᐊᖃᖅᑕᖏᓐᓂᒃ, ᐊᖏᔫᒐᓗᐊᖅᐸᑦ ᒥᑭᒃᑲᓗᐊᖅᐸᓪᓗ. 

ᓂᕈᐊᖅᑎᒋᓯᒪᔭᕕᑦ ᐃᓱᒫᓘᑎᖏᓐᓂᒃ ᐅᖃᐅᓯᖃᖃᑦᑕᕐᓂᐊᖅᐳᑎᑦ, ᒪᒃᑯᒃᑐᓄᑦ ᐃᓐᓇᕐᓄᓪᓗ. ᐅᓪᓗᒥ 

ᐱᓕᕆᕙᓪᓕᐊᑎᓪᓗᑕ, ᐅᖃᐅᓯᖃᕈᓐᓇᖅᑎᑕᐅᓂᐊᖅᐳᑎᑦ, ᐱᖁᔨᕗᖔᓕᐅᕈᑎᓂᒃ ᐱᒋᐊᖅᑎᑦᑎᓗᑎᑦ, 

ᑐᓴᖅᑎᑦᑎᓗᑎᑦ ᓄᑖᓂᒃ ᒐᕙᒪᒃᑯᓐᓂ ᐱᓕᕆᐊᖑᓯᒋᐊᖅᑐᓂᒃ ᐊᒻᒪ ᐊᐱᖅᓱᕈᓐᓇᕐᓗᑎᑦ ᓯᕗᓕᖅᑎᒧᑦ 

ᒥᓂᔅᑕᓄᓪᓗ. ᐃᓱᒪᒃᓴᖅᓯᐅᖁᔭᐅᓂᐊᕆᕗᑎᑦ ᐱᒻᒪᕆᐅᔪᒥᒃ ᒪᓕᒐᓕᐊᖑᕙᓪᓕᐊᔪᒪᔪᒥ.   

 

ᐅᓪᓗᒥ ᐅᖃᐅᓯᐅᒐᔪᖕᒪᑦ ᒪᒃᑯᒃᑐᒡᒎᖅ ᓯᕗᓕᖅᑎᒃᓴᕆᔭᐅᓛᕐᒪᑕ. ᑕᒪᓐᓇ ᓴᖅᑭᑎᑕᐅᕙᓪᓕᐊᖁᓪᓗᒍ 

ᖃᔅᓯᑲᓪᓚᖕᓂᒃ ᐊᒃᓱᕈᕐᓇᖅᑐᓂᒃ ᐱᓕᕆᐊᒃᓴᖃᕐᓂᐊᖅᐳᑎᑦ ᐊᒻᒪ ᑲᒪᒋᔭᒃᓴᖃᕐᓗᑎᑦ.  

ᑕᒪᔅᓯᑦᑎᐊᖅ ᑎᓕᐅᖅᐸᔅᓯ ᐃᓕᓐᓂᐊᕈᑎᒋᔭᔅᓯᓐᓂ ᐱᓇᔪᑦᑎᐊᖁᓪᓗᓯ, ᐊᒻᒪ ᓯᕗᓂᒃᓴᑦᑎᓐᓄᑦ 

ᐱᓕᕆᐊᕆᔪᒪᓇᔭᖅᑕᔅᓯᓐᓂᒃ ᓂᕈᐊᕐᓗᓯ ᐃᓕᓐᓂᐊᖅᑕᕐᓂᒃ ᐊᓂᒍᐃᓯᒪᓕᕈᕕᑦ ᐱᓕᕆᐊᕆᔪᒪᓛᖅᑕᕐᓂᒃ. 

ᖁᑦᑎᖕᓂᖅᓴᒥ ᐃᓕᓐᓂᐊᒃᑲᓐᓂᕐᓂᒃ ᐊᒻᒪ ᐃᓅᓯᓕᒫᒥ ᐃᓕᓐᓂᐊᕐᓂᖅ 

ᓯᕗᓂᒃᓴᖃᑦᑎᐊᕈᑕᐅᓂᖅᓴᐅᓂᐊᖅᐳᖅ. 

 

ᐅᓄᖅᑐᒻᒪᕆᐊᓗᖕᓂᒃ ᐱᕕᒃᓴᖃᖅᑎᑕᐅᕗᑦ ᓄᓇᕗᒻᒥᐅᑦ ᐃᓕᓐᓂᐊᒃᑲᓐᓂᕈᒪᓇᔭᖅᑐᑦ. ᓯᕗᓂᒃᓴᑦᑎᓐᓂ 

ᐃᖅᑲᓇᐃᔮᖅᓴᕆᔪᓐᓇᖅᑕᑎᑦ ᐱᑕᖃᑦᑎᐊᙱᑎᑕᐅᔪᓐᓇᖅᐳᑦ ᐃᓱᒪᒋᔭᒃᑯᑦ ᐊᒻᒪ ᐱᓇᔪᓪᓚᑦᑖᕈᒪᓂᕐᒧᑦ. 

ᓄᓇᕗᒻᒥ ᓯᓚᑦᑐᖅᓴᕐᕕᒃ ᖃᔅᓯᑲᓪᓚᖕᓂᒃ ᐃᓕᓐᓂᐊᒐᒃᓴᖃᖅᑎᑦᑎᖃᑦᑕᖅᐳᑦ 

ᐃᖅᑲᓇᐃᔮᖅᑖᕈᑕᐅᔪᓐᓇᖅᑐᓂᒃ. ᐋᓐᓂᐊᖅᑐᓕᕆᓂᖅ, ᐃᓕᓴᐃᔨᐅᓂᖅ, ᐊᒻᒪ ᓇᖕᒥᓂᖃᕐᓂᕐᒧᑦ 

ᐊᐅᓚᑦᑎᔪᓐᓇᕐᓂᕐᒧᑦ ᐃᓕᓐᐊᓂᒐᒃᓴᑦ ᐃᓚᐃᓐᓇᑯᓗᒋᕙᖏᑦ ᐅᖃᐅᓯᐅᓪᓗᑎᒃ ᐃᓕᓐᓂᐊᖅᑕᐅᔪᓐᓇᖅᑐᑦ.  

 

ᐃᖅᑲᓇᐃᔭᕆᐅᖅᓴᓂᕐᒧᑦ ᐊᔪᕈᓐᓃᖅᓴᕐᓂᖅ ᓲᕐᓗ ᕿᔪᓕᕆᔨᙳᕋᓱᖕᓂᖅ, ᐊᐅᓚᐅᑎᓕᕆᔨᐅᓂᖅ, ᐊᒻᒪ 

ᐳᐊᕆᓯᓕᕐᔪᐊᓂᒃ ᐊᖁᑎᙳᕆᐅᖅᓴᓂᖅ ᐊᓕᐊᓇᐃᑦᑎᐊᖅᐳᑦ ᐃᓕᓐᓂᐊᖅᑕᐅᔪᓐᓇᖅᑐᑦ, ᐊᒻᒪ 

ᐃᖅᑲᓇᐃᔮᒃᓴᐃᑦ ᐸᓖᓯᒃᑯᓐᓂ ᐅᕝᕙᓘᓐᓃᑦ ᐅᓇᑕᖅᑐᒃᓴᓂ. ᑐᓴᐅᒪᔪᒃᓴᐅᕗᑎᑦ, ᒐᕙᒪᒃᑯᑦ 

ᐅᒃᑯᐃᖅᓯᓵᓚᐅᕐᒪᑕ ᓄᓇᕗᒻᒥ ᓄᑖᒥᒃ ᓴᓇᑐᓕᒃᓴᕐᕕᖕᒥ. ᓄᓇᕗᒻᒥ ᓯᕗᓂᒃᓴᕗᑦ 

ᐃᓕᓐᓂᐊᒐᒃᓴᖃᖅᑎᑦᑎᕙᒃᐳᑦ ᐊᔾᔨᒋᔭᐅᙱᑦᑐᒥ ᐱᓕᕆᐊᒃᓴᖃᖅᑎᑦᑎᕙᒃᖢᑎᒃ ᐃᓕᓐᓂᐊᒃᑲᓐᓂᕈᒪᔪᓄᑦ 

ᖃᓪᓗᓈᑦ ᓄᓇᖓᓐᓂ ᑲᓇᑕᒥ ᐊᔪᕈᓐᓃᖅᐸᓪᓕᐊᖁᓪᓗᒋᑦ ᖃᐅᔨᕙᓪᓕᐊᓗᑎᒡᓗ ᑕᐃᑲᓂ. ᖃᔅᓯᑲᓪᓚᖕᓂᒃ 

ᐃᑲᔪᖅᑕᐅᔾᔪᑎᒃᓴᓂᒃ ᐱᑕᖃᖅᐳᖅ ᑮᓇᐅᔭᖃᖅᑎᑕᐅᔪᓐᓇᖁᓪᓗᑎᑦ ᐃᓕᓐᓂᐊᖅᐸᓪᓕᐊᔪᒪᑎᓪᓗᑎᑦ, 

ᐅᑯᓇᓂᓗ ᓯᓚᑦᑐᖅᓴᕐᕕᖕᒥ ᐊᒻᒪ ᓯᓚᑦᑐᖅᓴᕐᕕᒡᔪᐊᕐᒥ ᐃᓕᓐᓂᐊᕐᓂᕐᒥ.  

 

ᐃᖅᑲᐅᒪᐃᓐᓇᕆᐊᖃᓪᓚᕆᒃᐳᑎᑦ ᑲᔪᖏᖅᓴᐃᔨᐅᓂᕐᓂᒃ ᓇᓕᒧᒋᔭᕐᓄᑦ ᐊᒻᒪ ᓄᑲᕆᔭᕐᓄᑦ. 

ᐆᒃᑑᑎᒋᔭᐅᓯᑲᐅᑎᒋᕗᑎᑦ. ᒪᒃᑯᓗᐊᕋᓗᐊᕈᕕᑦ ᐃᓐᓇᐅᒐᓗᐊᕈᕕᓪᓗ ᐱᓇᔪᒍᓐᓇᖅᑐᐃᓐᓇᐅᕗᒍᑦ ᓄᓇᓕᕗᑦ 

ᐊᑲᐅᓂᖅᓴᐅᖁᓪᓗᒍ. ᐊᒃᓱᕈᖅᖢᑎᑦ ᐱᓕᕆᓇᓱᒋᐊᖃᓪᓚᕆᒃᐳᒍᑦ ᐊᒻᒪ ᐊᖏᓪᓚᑦᑖᖅᓯᒪᓗᑕ 

ᐃᓕᓐᓂᐊᖅᑕᑦᑎᓐᓄᑦ. ᐱᓕᕆᖃᑕᐅᖃᑦᑕᕈᓐᓇᕆᕗᑎᑦ ᐊᑭᓕᖅᓱᖅᑕᐅᙱᒃᑲᓗᐊᕐᓗᑎᑦ ᐊᒻᒪ ᓄᓇᓕᖕᓂ 

ᐱᓕᕆᖃᑕᐅᕙᒡᓗᑎᑦ. ᓯᕗᓂᒃᓴᐃᑦ ᐃᕝᕕᑦ ᐋᖅᑭᒃᓱᕈᓐᓇᖅᐸᐃᑦ. 

 

ᐅᓪᓗᒥ ᐱᓕᕆᕙᓪᓕᐊᓂᐊᖅᑎᓪᓗᑕ, ᐅᓄᖅᑐᓯᒍᑦ ᑲᑉᐱᐊᓱᕈᔪᖕᓂᐊᕋᓱᒋᒐᓗᐊᖅᐸᔅᓯ. ᑲᑉᐱᐊᓱᒃᑕᐃᓕᒋᔅᓯ! 

ᐃᒪᐃᒐᔪᒃᑐᖅ, ᓂᕈᐊᖅᑕᐅᓵᖅᑐᑦ ᒪᓕᒐᓕᐅᖅᑏᑦ ᑕᐃᒪᐃᑦᑎᐊᖃᑦᑕᕆᕗᑦ ᐅᓪᓗᕐᒥ ᓯᕗᓪᓕᖅᐹᒥ! 

 

ᐃᖅᑲᐅᒪᐃᓐᓇᕆᐊᖃᖅᐳᓯ ᓄᓇᕗᒻᒥ ᑕᒪᒃᑭᖅᖢᑎᒃ ᐊᖏᖃᑎᒌᒃᐸᖕᓂᖓ ᒐᕙᒪᒋᔭᐅᔪᒥ 

ᑐᙵᕕᖃᖃᑦᑕᖅᐳᑦ ᐋᔩᖃᑎᒌᑦᑎᐊᕐᓂᒃᑯᑦ ᐅᖃᖃᑎᒌᖕᓂᒃᑯᓪᓗ ᑎᓕᐅᖅᐸᔅᓯᓗ ᐃᓚᒋᔭᐅᖁᓪᓗᓯ ᐅᓪᓗᒥ 

ᐱᓕᕆᕙᓪᓕᐊᓂᐊᖅᑎᓪᓗᑕ ᖁᓱᙱᑦᑎᐊᕐᓗᓯ ᐅᖃᕈᓐᓇᕐᕕᖃᕐᓗᓯ ᐊᒻᒪ ᐅᖃᐅᓯᕆᔭᔅᓯ ᐊᓯᔾᔩᔪᓐᓇᕐᓗᑎᒃ. 

ᓂᕆᐅᒃᐳᖓ ᐅᓪᓗᒥ ᐱᕙᓪᓕᐊᑦᑎᐊᕐᓗᑕ ᑲᑎᒪᖃᑎᒋᔪᒪᓪᓗᓯ ᐊᒻᒪ ᑕᒪᔅᓯ ᐊᔪᙱᑎᑕᐅᑦᑎᐊᖁᕙᔅᓯ. 

 

ᖁᔭᓐᓇᒦᒃ. 

